
1. CYFLWYNIAD

1.1 Diben Rheolau Gweithdrefn Contractau yw pennu rheolau clir ar gyfer caffael nwyddau, gwasanaethau a gwaith i’r Awdurdod fel ein bod yn cael y gwerth gorau am arian. Bydd hyn yn sicrhau system o fod yn agored ac yn dryloyw, nad yw’n gwahaniaethu a lle bydd atebolrwydd a gonestrwydd y broses gaffael yn gwbl ddifrycheulyd.  Cyflwynir y gofynion cyfrinachedd yng nghyswllt gwybodaeth yn ystod y broses dendro yn y Cod Ymddygiad i Swyddogion.  I gael arweiniad ffurfiol ar sut mae cymhwyso'r Rheolau hyn, gweler "Y Cod Ymddygiad Caffael" neu cysylltwch â'r Uned Caffael Corfforaethol.  
1.2 Mae’r Rheolau Gweithdrefn Contractau hyn yn berthnasol lle mae gwerth neu swm tybiedig (mewn arian neu werth arian) contract arfaethedig yn £75,000 neu fwy.  Yn achos contractau is na’r gwerth neu’r swm hwnnw, rhaid dilyn y gweithdrefnau a nodir yn Rheolau Gweithdrefn Dyfynbrisiau'r Awdurdod, oni fernir ei fod yn briodol gwahodd tendrau yn unol â’r Rheolau Gweithdrefn Contractau hyn.  Mae’n ofynnol i ysgolion ddilyn y gweithdrefnau a amlinellir yn y Rheolau Gweithdrefn Ariannol ar gyfer Ysgolion.

1.3 Ac eithrio lle penderfynwyd ymlaen llaw mai’r pris isaf fyddai’r maen prawf priodol, rhaid dyfarnu contractau ar sail y cynnig sy’n rhoi’r gwerth gorau am yr arian i’r Awdurdod (o ran ansawdd a chost) h.y. y cynnig/cynigion mwyaf manteisiol yn economaidd. 

1.4 Rhaid i bob contract a wneir gan yr Awdurdod neu ar ei ran gydymffurfio â Chyfarwyddebau Caffael Cyhoeddus y GE, deddfwriaeth genedlaethol, y Rheolau Gweithdrefn Contractau hyn, a Rheolau Gweithdrefn Ariannol yr Awdurdod.  Os cyfyd unrhyw wrthdaro ymddangosiadol mewn perthynas â’r gofynion uchod, mae’r mater i’w gyfeirio at y Swyddog Monitro.
2.  DEHONGLI
2.1 Contract

2.1.1 Ystyr contract, at ddibenion y Rheolau Gweithdrefn Contractau hyn, fydd unrhyw gytundeb (boed hwnnw’n ysgrifenedig ai peidio) rhwng yr Awdurdod ac un neu fwy o bartïon eraill ar gyfer:

2.1.1.1 gwerthu nwyddau neu ddeunyddiau,

2.1.1.2 cyflenwi nwyddau neu ddeunyddiau,

2.1.1.3 cyflawni gwaith, neu 

2.1.1.4 ddarparu gwasanaethau (gan gynnwys adeiladau a chyfleusterau).

2.2 Rhestr Gymeradwy
2.2 Ystyr rhestr gymeradwy (at ddibenion y Rheolau Gweithdrefn Contractau hyn) fydd unrhyw restr gymeradwy a luniwyd yn unol â RhGC 6 isod. 

2.3 Yr Awdurdod

2.3 Bydd pob cyfeiriad at yr Awdurdod yn y Rheolau Gweithdrefn Contractau hyn yn cynnwys Corff Llywodraethu pob ysgol sy’n dod o dan awdurdodaeth yr Awdurdod fel yr Awdurdod Addysg Lleol. 

2.4  Cytundeb Fframwaith

2.4 Cytundeb fframwaith yw trefniant, yn dilyn ymarferiad cystadleuol (a gynhelir yn unol ag un o'r Gweithdrefnau Tendro y manylir arnynt yn y Rheolau Gweithdrefn Contractau hyn), lle mae'r Awdurdod neu Gorff Arweiniol arall yn sefydlu gydag un neu fwy o ddarparwyr nwyddau, gwaith neu wasanaethau, y telerau a’r amodau ar gyfer ymrwymo i gontractau unigol (yn ôl y gofyn) o fewn terfynau’r Cytundeb pan fydd angen yn codi.  Rhaid nodi yn y Gwahoddiad i Dendro ar ba sail y gwneir contract o fewn y fframwaith. Bernir bod gofynion y Rheolau Gweithdrefn Contractau hyn wedi’u bodloni pan sefydlir y fframwaith. 
2.5 Diffiniadau

2.5.1 Ystyr Corff Arweiniol yw unrhyw Gorff y mae gan yr Awdurdod ganiatâd cyfreithiol i gaffael gydag ef neu drwyddo, yn cynnwys Adrannau'r Llywodraeth Ganolog, Awdurdodau Lleol eraill a chyrff eraill yn y sector cyhoeddus. 

2.5.2 Ystyr Swyddog Arweiniol, at ddibenion y Rheolau Gweithdrefn Contractau hyn, yw unrhyw berson a ddynodwyd felly ar gyfer:

2.5.2.1 unrhyw gontract penodedig

2.5.2.2 unrhyw gategori neu gategorïau o gontractau, neu

2.5.2.3 unrhyw werthoedd neu symiau penodol mewn perthynas â’r categori hwnnw neu'r categorïau hynny.
2.5.3 Mae gan y Prif Weithredwr a’r Cyfarwyddwyr awdurdod i weithredu fel Swyddog Arweiniol neu i ddynodi unrhyw berson arall yn Swyddog Arweiniol, a bydd y cyfryw ddynodiad yn dod i rym pan fydd y Cyfarwyddwr Adnoddau wedi cofrestru’r sawl a enwebwyd yn y gofrestr o Swyddogion Arweiniol.
2.5.4 Y Swyddog Arweiniol fydd y prif gyswllt rhwng yr Awdurdod a'r contractwr dan sylw, a bydd yn gyfrifol am reoli'r cytundeb contractiol hwnnw. 

2.5.5 Swyddog Monitro - Y swyddog a ddynodir gan yr Awdurdod yn unol â darpariaethau Adran 5 o Ddeddf Llywodraeth Leol a Thai 1989.
2.5.6 Swyddog Adran 151 – Y swyddog a ddynodir gan yr Awdurdod o dan Adran 151 o Ddeddf Llywodraeth Leol 1972. Cyfarwyddwr Adnoddau. 

2.6 Paneli Gwerthuso Tendrau

2.6 Ystyr Paneli Gwerthuso Tendrau at ddibenion y Rheolau Gweithdrefn Contractau hyn fydd grŵp o swyddogion a benodir gan y Swyddog Arweiniol i ymgymryd ag ymarferiad gwerthuso tendrau ar gyfer contract neu gategori o gontract. Bydd y grŵp o swyddogion dan sylw yn parhau yn ddigyfnewid gydol y broses, a rhaid bod ganddynt y cymwysterau a/neu’r arbenigedd angenrheidiol i gynghori’r Swyddog Arweiniol ar faterion technegol, caffael, cyfreithiol, ariannol, polisi a materion staffio. 

2.7 Contractau Corfforaethol, Fframweithiau a threfniadau eraill sefydledig

2.7.1 Lle bo contractau corfforaethol, fframweithiau neu drefniadau caffael sefydledig eraill yn eu lle, rhaid defnyddio'r rheiny i fodloni unrhyw ofynion perthnasol. Mae Adran Caffael y Fewnrwyd yn cynnwys manylion a chysylltiadau cynhwysfawr. Mae cyngor ac arweiniad pellach ar gael gan yr Uned Caffael Corfforaethol. 

2.7.2 Ni chaniateir gwneud eithriad ond o dan amodau eithriadol, a rhaid iddo gael ei gymeradwyo gan y Swyddog Adran 151 a'r Swyddog Monitro.
2.7 Cofrestr Contractau

2.7 Bydd yr Uned Caffael Corfforaethol yn cadw ac yn diweddaru Cofrestr Contractau'r Awdurdod, a rhaid rhoi gwybod i’r Uned am bob contract yr ymrwymwyd iddo.
2.8 Y Gweithdrefnau Tendro

2.8 At ddibenion y Rheolau Gweithdrefn Contractau hyn, ystyr y gweithdrefnau tendro fydd y gweithdrefnau ar gyfer gwahodd tendrau a gyflwynwyd yn RhGC 7, 8, 9 neu 10. 
2.9 Partneru

2.9 Bernir bod pob trefniant/cytundeb partneru yn gontract at ddibenion y Rheolau Gweithdrefn Contractau hyn, a rhaid i Swyddogion Arweiniol roi sylw i'r Cod Ymarfer Caffael wrth ddatblygu’r cyfryw drefniadau/cytundebau. 

2.10 Caffael ar y Cyd

2.10 Rhaid i unrhyw drefniadau caffael ar y cyd ag Awdurdodau Lleol a/neu gyrff sector cyhoeddus eraill gan gynnwys aelodaeth o unrhyw Gonsortia neu ddefnydd o Gonsortia neu gorff masnachu sector cyhoeddus, gael eu cymeradwyo gan y Swyddog Monitro a’r Swyddog Adran 151 (Gweler RhGC 5.1.4). 

2.11 Gwerth

2.11.1 Rhaid i werth contract fod yn seiliedig ar yr uchaf o’r canlynol:-

2.11.1.1 Y swm neu'r swm tybiedig i’w dalu gan yr Awdurdod dros gyfnod y contract (i gynnwys unrhyw gyfnod a estynnwyd); neu

2.11.1.2 Swm neu swm tybiedig yr incwm gros i’w gynhyrchu gan y contractwr drwy’r nwyddau neu'r gwasanaethau a ddarperir, gan gynnwys darparu nwyddau neu wasanaethau i drydydd parti.

2.11.2 Bernir bod gan gontract sy’n un o gyfres o gontractau â nodweddion cyffelyb, ar gyfer gwasanaethau o’r un math, werth y gyfres gyfan.

2.11.3 Lle na all y Swyddog Arweiniol bennu gwerth contract arfaethedig, rhaid llunio amcan ar sail cyfnod contract o 48 mis. 
3. CYDYMFFURFIO

3.1 Mae’r Rheolau Gweithdrefn Contractau hyn yn berthnasol lle bo gwerth neu swm tybiedig (mewn arian neu werth arian) contract arfaethedig yn £75,000 neu fwy.  Yn achos contractau is na’r gwerth neu’r swm hwnnw, rhaid dilyn y gweithdrefnau a nodir yn Rheolau Gweithdrefn Dyfynbrisiau'r Cyngor, oni fernir ei bod yn briodol gwahodd tendrau yn unol â’r Rheolau Gweithdrefn Contractau hyn.
3.2 Rhaid i Swyddog Arweiniol y Contract roi gwybod i’r Uned Caffael Corfforaethol am unrhyw fwriad i gynnal ymarferiad Tendro cyn cychwyn ar y broses dendro. 
3.3 Cyn cynnal unrhyw ymarferiad tendro, rhaid i'r Swyddog Arweiniol sicrhau 

· na ellir cyflawni'r gofyniad o gontractau corfforaethol, fframweithiau neu drefniadau eraill sydd eisoes yn bodoli (gweler RhGC 2.7)

· bod pob cymeradwyaeth angenrheidiol gan yr Awdurdod wedi’i rhoi yn unol â Chyfansoddiad yr Awdurdod, ynghyd â darpariaeth gyllidebol, unrhyw ganiatâd, hawl neu gymeradwyaeth arall y mae eu hangen (gan gynnwys benthyciadau neu gymeradwyaeth ariannol arall); a  
· bod cydymffurfiaeth â phob polisi corfforaethol arall perthnasol (yn cynnwys Polisi a Methodoleg Rheoli Prosiectau, Polisi'r Iaith Gymraeg, a'r Safon Cydraddoldeb). 

3.4 Gellir cynnal unrhyw ymarferiad tendro yn electronig cyhyd â bod y Swyddog Monitro a’r Swyddog Adran 151 wedi cadarnhau yn ysgrifenedig bod y weithdrefn arfaethedig yn dderbyniol ym mhob modd.

3.5 Rhaid i'r Panel Gwerthuso Tendrau ystyried a phenderfynu ar y math a'r lefel o amddiffyniad sy'n briodol (e.e. Yswiriant, atebolrwydd cyflogwr, atebolrwydd cyhoeddus, indemniad proffesiynol ac ati) ar gyfer y risgiau hynny a nodwyd, ar ôl ymgynghori'n gyntaf â Rheolwr Risgiau'r Awdurdod. 

Rhaid i'r Swyddog Arweiniol ystyried a yw Bond yn briodol ar gyfer unrhyw gontract. 
3.7 Lle bo argymhelliad i gynnal ymarferiad tendro yn deillio o adolygiad gwasanaeth a wnaed yn unol â Rhaglen Cymru ar gyfer Gwella, Bwrdd Gweithredol y Cyngor fydd yn gwneud y penderfyniad i gynnal yr ymarferiad, ar ôl i’r Swyddog Arweiniol gyflwyno adroddiad (gweler RhGC 5.4.1.3 a RhGC 14.4).
3.8 Lle bo Cyllidwyr allanol yn ariannu rhan o gontract arfaethedig neu’r contract cyfan, rhaid i'r Swyddog Arweiniol roi gwybod yn ysgrifenedig i’r corff ariannu hwnnw cyn dechrau’r Ymarferiad Tendro mai bwriad yr Awdurdod yw caffael y contract yn unol â’r Rheolau Gweithdrefn Contractau hyn.  

3.9 Lle mai’r bwriad yw sefydlu cytundeb fframwaith, rhaid dilyn un o’r gweithdrefnau y manylir arnynt yn Rheolau Gweithdrefn Contractau 8, 9 neu 10.

3.10 Rhaid dyfarnu contractau yn ôl y gofyn (contractau unigol) o dan gytundeb fframwaith fel a ganlyn:

3.10.1 Lle llunnir fframwaith gydag un darparwr, rhaid dyfarnu'r contract yn ôl y gofyn ar sail y telerau a nodwyd yn y cytundeb fframwaith;

3.10.2 Lle bo mwy nag un darparwr ar y fframwaith, rhaid dyfarnu'r contract yn ôl y gofyn yn unol ag un o ddau ddewis:

3.10.2.1 Cymhwyso telerau'r cytundeb fframwaith; neu

3.10.2.2 Gynnal is-gystadleuaeth ymhlith yr holl ddarparwyr hynny o fewn y fframwaith a allai ddiwallu'r angen penodol dan sylw. 
3.11 Rhaid ymgynghori â'r Uned Caffael Corfforaethol cyn cynnal unrhyw is-gystadleuaeth o dan RhGC 3.10.2 uchod

3.12 Rhaid i'r Cyfarwyddwr Adnoddau ddiweddaru Cod Ymarfer Caffael yr Awdurdod fel bo angen, sy’n rhoi cyfarwyddyd penodol ar weithdrefn ac arfer caffael er budd pob aelod o staff sy’n ymwneud â chaffael, a sicrhau ei fod ar gael i bob aelod o staff
4.  GOFYNION CYN CONTRACT 
4.1 Cyn cychwyn ar unrhyw weithdrefn dendro, rhaid i Swyddog Arweiniol:-
4.1.2 sicrhau bod Manyleb, a fydd yn sail i’r Contract, wedi’i pharatoi,
4.1.3 sefydlu Panel Gwerthuso Tendrau,
4.1.4 sefydlu’r meini prawf gwerthuso sydd i’w defnyddio:-
· i ddewis tendrwyr sydd i’w gwahodd i dendro, lle bo hynny’n berthnasol, ac
· i ddewis y contractw(y)r llwyddiannus o blith y sawl sydd wedi tendro

4.2 Rhaid cynnwys datganiad yn y dogfennau tendro sy’n disgrifio’r meini prawf a ddefnyddir i werthuso’r tendrau, ynghyd â’r pwysoliad a roddir i bob un. Rhaid i’r meini prawf hyn bob amser fod yn agored, yn dryloyw a heb gamwahaniaethu.

4.3 Yn achos gweithdrefn dendro ar gyfer nwyddau a gwasanaethau bydd gofyniad ychwanegol bod rhaid i'r Swyddog Arweiniol hysbysu'r Uned Caffael Corfforaethol am yr ymarferiad tendro arfaethedig a llenwi a chyflwyno Ffurflen Cofnodi Tendr sydd yn cynnwys gofyniad i gadarnhau cydymffurfiaeth â Pholisi Rheoli Prosiectau'r Awdurdod
5. EITHRIADAU A HEPGORION I OFYNION CYSTADLU
5.1 Penderfyniadau'r Swyddog Arweiniol

5.1.1 Cyn belled â bod contract arfaethedig yn cydymffurfio â phob Rheol Gweithdrefn Contractau, Cod(au) Ymarfer neu Reol Gweithdrefn Ariannol arall perthnasol, ni fydd angen i’r gweithdrefnau tendro fod yn berthnasol i'r canlynol:-
5.1.1.1 gwerthu, prydlesu, neu bwrcasu tir, neu unrhyw fuddiant mewn tir cyn belled â bod gweithdrefnau amgen a ddogfennwyd yn eu lle.
5.1.1.2 contractau addysg arbennig neu ofal cymdeithasol, os yw’r Swyddog Arweiniol priodol o’r farn y byddai o fudd i’r Cyngor gyflawni ei rwymedigaethau o dan y ddeddfwriaeth berthnasol, cyn belled â bod gweithdrefnau amgen a ddogfennwyd yn eu lle.
5.1.1.3 unrhyw gyngor neu wasanaeth a ddarperir gan Gwnsler.
5.1.1.4 pwrcasau a wnaed gan yr Awdurdod ar y cyd â chorff cyhoeddus arall neu yn unol â thelerau unrhyw gontractau neu Gytundebau Fframwaith a drefnwyd gan neu ar ran unrhyw gonsortiwm, cymdeithas (gan gynnwys trefniadau Sector Cyhoeddus Cymru Gyfan) neu gorff tebyg, cyn belled â bod y gweithdrefnau a ddilynir yn cydymffurfio â dull a bennwyd neu a fabwysiadwyd gan y consortiwm, y gymdeithas neu'r corff tebyg (gweler RhGC 2.10).
5.1.1.5 eitemau i’w pwrcasu, gwaith a gwasanaethau sy’n ofynnol gan y Swyddog Arweiniol at y dibenion canlynol ar gymaint o frys fel na ellir cydymffurfio â’r gofynion cystadlu:
5.1.1.5.1 er mwyn atal perygl neu niwed i staff yr Awdurdod neu aelodau o’r cyhoedd;
5.1.1.5.2 i rwystro difrod neu ddirywiad difrifol i dir, adeiladau neu beiriannau;
5.1.1.5.3 i gynnal gwasanaethau hanfodol;
5.1.1.5.4 i osgoi camau gorfodi yn erbyn yr awdurdod am fethu â chydymffurfio â rhyw ddarpariaeth statudol;
5.1.1.5.5 i wneud tir neu eiddo yn ddiogel rhag mynediad neu ddefnydd heb ganiatâd;
5.1.1.5.6 at unrhyw ddiben arall lle bydd yr Awdurdod neu’r cyhoedd yn cael eu peryglu’n ddifrifol oni fydd y cyfryw bwrcasau, gwaith neu wasanaethau yn cael eu trefnu ar frys;

5.1.1.6 gwaith neu wasanaethau ar gyfarpar ymgymerwyr statudol lle bo gwaith sylweddol yn effeithio arnynt, lle bo'r ddeddfwriaeth yn nodi bod rhaid i waith o'r fath gael ei gyflawni gan yr ymgymerwr statudol. 

5.2 Penderfyniadau'r Swyddog Monitro a'r Swyddog Adran 151

5.2.1 Rhaid i’r Swyddog Arweiniol geisio cymeradwyaeth y Swyddog Monitro a’r Swyddog Adran 151 ar gyfer unrhyw eithriad a gynigir o dan y RhGC 5.2 hon, cyn cychwyn ar y weithdrefn amgen, neu os nad yw hynny'n bosibl, cyn gynted ag y bo modd wedi hynny :- 
5.2.1.1 pwrcasu nwyddau, gwasanaethau neu waith masnachol neu wedi’u patentu, nad ydynt, ym marn y Swyddog Arweiniol, ar gael ond oddi wrth un cwmni a lle nad oes dewis arall rhesymol foddhaol ar gael;
5.2.1.2 pwrcasu nwyddau, gwasanaethau neu waith penodol y mae’n ofynnol eu bod yn gydnaws â rhywbeth sydd wedi’i osod eisoes, fel yr awdurdodwyd gan y Swyddog Arweiniol;
5.2.1.3 gwneud gwaith neu gyflenwi nwyddau, gwasanaethau neu waith o fath arbenigol a gyflawnir, ym marn y Swyddog Arweiniol, gan un darparwr yn unig, a lle nad oes dewis arall rhesymol foddhaol ar gael;
5.2.1.4 pwrcasu darn o gelfyddyd neu eitem ar gyfer amgueddfa fel yr awdurdodwyd gan y Swyddog Arweiniol;

5.2.1.5 contractau a drefnwyd gan yr Awdurdod fel cynrychiolwyr Adran Wladol neu awdurdod lleol neu gyhoeddus arall, cyhyd â bod yr Awdurdod yn dilyn gweithdrefnau’r cyfryw adran neu awdurdod.

5.2.1.6 Ymarferiadau tendro lle bo'r Panel Gwerthuso Tendrau o'r farn nad yw cyflwyno hysbyseb fel y manylir yn RhGC 8, 9 a 10 yn briodol. 

5.3 Cymeradwyaeth y Swyddog Monitro a'r Swyddog Adran 151, wedi'i ddilyn gan Benderfyniad yr Aelod Perthnasol o’r Bwrdd Gweithredol

5.3 Dim ond o dan amgylchiadau eithriadol y caniateir unrhyw hepgorion eraill i’r Rheolau Gweithdrefn Contractau hyn, a hynny wedi i’r Aelod priodol o’r Bwrdd Gweithredol eu hawdurdodi ar ôl ystyried adroddiad gan y Swyddog Arweiniol sy’n manylu ar y rhesymau am yr eithriad, gyda chefnogaeth y Swyddog Adran 151 a’r Swyddog Monitro. Er mwyn osgoi amheuaeth, bydd hyn yn cynnwys cynnig i ddefnyddio'r weithdrefn tendro dialog gystadleuol.
5.4 Estyn Contractau                                                                                                       

5.4.1 
Gellir estyn contract unwaith yn unig cyn belled ag y cydymffurfir â’r amodau canlynol;

5.4.1.1 Lle'r oedd dogfen wreiddiol y tendr a’r contract dilynol yn cynnwys darpariaeth ar gyfer estyn cyfnod y contract ac yn nodi cyfnod yr estyniad neu uchafswm cyfnod yr estyniad posibl, gellir estyn y contract os yw'r Swyddog Arweiniol a’r Panel Gwerthuso Tendrau wedi eu bodloni y byddai gwneud hynny yn sicrhau’r budd pennaf i’r Awdurdod. 

5.4.1.2 Lle nad oedd darpariaeth ar gyfer estyniad yn y contract neu lle na nodwyd cyfnod yr estyniad nac uchafswm cyfnod yr estyniad posibl, rhaid cael cymeradwyaeth ymlaen llaw yn unol â RhGC 5.3.  Ni ellir ceisio cymeradwyaeth o'r fath lle byddai gwerth y contract, ynghyd â gwerth yr estyniad, yn uwch na therfyn perthnasol y GE. 
5.4.1.3 Lle bo RhGC 3.7 yn gymwys, Bwrdd Gweithredol yr Awdurdod fydd yn gwneud unrhyw gynnig i estyn y cyfryw gontract ar ôl ystyried adroddiad gan y Swyddog Arweiniol. 
6. LLUNIO A CHYNNAL RHESTRAU CYMERADWY O DDARPARWYR 

6.1 Gall Swyddog Arweiniol, ar y cyd â Phanel Gwerthuso Tendrau a benodwyd, lunio a chynnal rhestr gymeradwy o ddarparwyr mewn perthynas ag unrhyw gontract neu gategorïau neu werthoedd penodol o gontractau y mae’n gyfrifol amdanynt.

6.2 Gall Swyddog Arweiniol ddefnyddio rhestr gymeradwy a luniwyd ac a reolir yn allanol cyn belled â bod y Swyddog Monitro a’r Swyddog Adran 151 wedi dynodi bod y gweithdrefnau ar gyfer llunio a rheoli’r rhestr gymeradwy yn foddhaol ym mhob rhyw fodd o dan yr amgylchiadau.
6.3 O leiaf wyth diwrnod ar hugain cyn i Swyddog Arweiniol lunio unrhyw restr gymeradwy o ddarparwyr, rhaid cyhoeddi hysbysiadau cyhoeddus yn gwahodd ceisiadau am gael eu cynnwys ar y rhestr mewn un neu ragor o bapurau newydd priodol lleol, rhanbarthol a/neu genedlaethol, ynghyd â chyhoeddiadau a/neu gylchgronau masnach, neu gyfryngau eraill sy’n targedu’r farchnad berthnasol ar gyfer y contract dan sylw. 

6.4 Rhaid i'r rhestr:
6.4.1 gynnwys enwau’r holl ddarparwyr sydd, ym marn y Swyddog Arweiniol a’r Panel Gwerthuso, ar ôl ymgynghori â’r Swyddog Monitro a’r Swyddog Adran 151, yn gwbl addas i’w cynnwys;
6.4.2 nodi a yw’r cyfryw ddarparwyr wedi’u cymeradwyo ar gyfer yr holl werthoedd neu gategorïau penodol neu ar gyfer rhai ohonynt yn unig.
6.5 Bydd y Swyddog Arweiniol yn ychwanegu enw unrhyw ddarparwr sydd, ar unrhyw adeg, yn gwneud cais i’w gynnwys ar y rhestr, os bydd y Panel Gwerthuso Tendrau, ar ôl dilyn y meini prawf cymhwyster oedd mewn grym pan hysbysebwyd y rhestr gymeradwy, yn credu bod y darparwr yn gwbl addas i’w gynnwys.
6.6 Gall y Swyddog Arweiniol, ar unrhyw adeg, ddileu o unrhyw restr a gedwir ganddo ef/hi, enw unrhyw ddarparwr sydd arni :

6.6.1 ar gais y darparwr ei hun;

6.6.2 lle mae’r Swyddog Arweiniol a’r Panel Gwerthuso o’r farn, ar ôl gwneud ymholiadau rhesymol, nad yw’r darparwr yn addas bellach i’w gynnwys ar y rhestr;

6.6.3 lle mae’r Swyddog Arweiniol a’r Panel Gwerthuso Tendrau o’r farn bod ymddygiad y darparwr mewn perthynas â chontract wedi bod yn anfoddhaol; 

6.6.4 lle gwelir, ar ôl gwneud ymholiadau rhesymol, nad yw’r darparwr erbyn hyn yn masnachu neu heb fod bellach yn gwneud y math o waith a wneir gan y darparwyr ar y rhestr sy’n cynnwys ei enw.
6.7 Gall y Swyddog Arweiniol, ar unrhyw adeg, newid y categorïau neu’r gwerthoedd a nodir yn y rhestr yn achos unrhyw berson neu gorff, lle mae’r amgylchiadau a nodir yn RhGC 6.6 uchod yn berthnasol.
6.8 Pan fydd Swyddog Arweiniol yn dileu a/neu’n newid cofnod yn y rhestr yn unol â RhGC 6.6 a/neu 6.7 uchod, rhaid iddo/iddi nodi yn y rhestr, gyferbyn â’r enw perthnasol, ar ba ddyddiad y bydd yr hyn sydd i’w ddileu neu ei newid yn dod i rym, a hysbysu’r person neu’r corff dan sylw am y dileu neu’r newid a’r rheswm/rhesymau dros hynny.

6.9 Yn rheolaidd, a phob tair blynedd o leiaf, rhaid i'r Swyddog Arweiniol adolygu unrhyw restr a gedwir ganddo/ganddi.  Fel rhan o’r adolygiad, rhaid cyhoeddi hysbysiadau yn gwahodd ceisiadau am gael eu cynnwys yn y gofrestr yn unol â RhGC 6.3 uchod.

7. TENDRO DRWY GYFEIRIO AT RESTR GYMERADWY O GONTRACTWYR

7.1 Bydd y Rheol Gweithdrefn Contractau hon yn berthnasol pan fydd Swyddog Arweiniol wedi penderfynu bod y gwahoddiadau i dendro am gontract i gael eu cyfyngu i’r darparwyr hynny y mae eu henwau wedi’u cynnwys ar unrhyw restr gymeradwy o gontractwyr.

7.2 Anfonir gwahoddiadau i dendro at o leiaf chwe chyflenwr y mae eu henwau yn ymddangos ar y rhestr gymeradwy berthnasol. Bydd sail ar gyfer dewis fel a ganlyn:-

7.2.1 Dau ar sail perfformiad yn y gorffennol,

7.2.2 Dau ar sail eu gallu i fod yn gystadleuol yn y gorffennol,   

7.2.3 Dau ar rota (os defnyddir rhestr gymeradwy fewnol) neu ar hap (os defnyddir rhestr gymeradwy a luniwyd ac a reolir yn allanol)

7.3 Rhaid i unrhyw wahoddiad o’r fath ddisgrifio natur a diben y contract, nodi’r dyddiad a’r amser olaf ar gyfer cyflwyno tendrau a’r cyfeiriad y dylid anfon y cyfryw dendrau iddo, a rhoi unrhyw wybodaeth arall y mae ei hangen i sicrhau y cydymffurfir â darpariaethau’r Rheolau Gweithdrefn Contractau hyn.

8. GWEITHDREFN TENDRO AGORED

8.1 Bydd y Rheol Gweithdrefn hon yn berthnasol lle bo Swyddog Arweiniol wedi penderfynu cael tendrau am gontract trwy gystadleuaeth agored.

8.2 Yn ogystal â bodloni unrhyw ofynion o dan Gyfarwyddebau Caffael y GE, rhaid rhoi o leiaf wyth diwrnod ar hugain o rybudd cyhoeddus mewn un neu ragor o bapurau newydd priodol lleol, rhanbarthol a/neu genedlaethol, cyhoeddiadau a/neu gylchgronau masnach, ar GwerthwchiGymru neu drwy gyfryngau eraill y bydd y Panel Gwerthuso Tendrau yn barnu eu bod yn briodol, sy’n targedu’r farchnad berthnasol ar gyfer y contract dan sylw. 
8.3 Rhaid i'r hysbysiad cyhoeddus ddisgrifio natur a dibenion y contract, gwahodd tendrau ar gyfer cyflawni’r contract, nodi’r dyddiad a’r amser olaf ar gyfer cyflwyno tendrau a’r cyfeiriad y dylid anfon y cyfryw dendrau iddo. Rhaid i'r gwahoddiad i dendro gynnwys yr holl wybodaeth y mae ei hangen i sicrhau y cydymffurfir â darpariaethau’r Rheolau Gweithdrefn Contractau hyn, gan gynnwys y meini prawf gwerthuso. 

9. GWEITHDREFN TENDRO CYFYNGEDIG.

9.1 Bydd y Rheol Gweithdrefn hon yn berthnasol pan fydd Swyddog Arweiniol wedi penderfynu ei bod yn fwy priodol, o safbwynt gwahodd tendrau ar gyfer contract arfaethedig, bwrw ymlaen yn unol â darpariaethau’r Rheol Gweithdrefn Contractau hon.

9.2 Yn ogystal â bodloni unrhyw ofynion o dan Gyfarwyddebau Caffael y GE, rhaid rhoi o leiaf wyth diwrnod ar hugain o rybudd cyhoeddus mewn un neu ragor o bapurau newydd priodol lleol, rhanbarthol a/neu genedlaethol, cyhoeddiadau a/neu gylchgronau masnach, ar GwerthwchiGymru neu drwy gyfryngau eraill y bydd y Panel Gwerthuso Tendrau yn barnu eu bod yn briodol, sy’n targedu’r farchnad berthnasol ar gyfer y contract dan sylw, yn disgrifio natur, diben a hyd (os yn gymwys) y contract arfaethedig ac yn gwahodd darparwyr i fynegi diddordeb mewn ymgymryd â’r contract arfaethedig.  Rhaid i'r cyfryw hysbysiad nodi’r dyddiad a’r amser olaf ar gyfer derbyn y fath fynegiadau o ddiddordeb gan neu ar ran yr Awdurdod. 
9.3 Yna, rhaid i'r Swyddog Arweiniol a’r Panel Gwerthuso Tendrau lunio rhestr gyfyngedig yn cynnwys enwau’r holl ddarparwyr sydd wedi rhoi’r wybodaeth y gofynnwyd amdani ac sydd, yn eu barn hwy, yn cwrdd â gofynion lleiaf yr Awdurdod.

9.4 Bydd gwahoddiadau i dendro am gontract yn cael eu hanfon at ddarparwyr sy’n boddloni gofynion lleiaf yr Awdurdod.

9.5 Bydd unrhyw wahoddiad o'r fath yn disgrifio natur a diben y contract ac yn cynnwys y meini prawf gwerthuso, y dyddiad a’r amser olaf ar gyfer cyflwyno tendrau, a’r cyfeiriad y dylid anfon y cyfryw dendrau iddo, ac yn rhoi unrhyw wybodaeth arall y mae ei hangen i sicrhau y cydymffurfir â darpariaethau’r Rheolau Gweithdrefn Contractau hyn.
10. GWEITHDREFN TENDRO DIALOG GYSTADLEUOL
10.1 O dan amgylchiadau eithriadol gall Swyddog Arweiniol wahodd neu awdurdodi gwahodd tendrau trwy gyfrwng Gweithdrefn Dialog Gystadleuol. Fel arfer bydd hyn yn digwydd o dan amgylchiadau lle na ellir manylu ar y dull technegol, ariannol neu gontractiol o gyflawni ei ofynion.  Mae rhaid sicrhau cymeradwyaeth y Swyddog Monitro a'r Swyddog Adran 151 ymlaen llaw er mwyn defnyddio'r Weithdrefn Dialog Gystadleuol. 
10.2 Yn ogystal â bodloni unrhyw ofynion o dan Gyfarwyddebau Caffael y GE, rhaid rhoi o leiaf wyth diwrnod ar hugain o rybudd cyhoeddus mewn un neu ragor o bapurau newydd priodol lleol, rhanbarthol a/neu genedlaethol, cyhoeddiadau a/neu gylchgronau masnach, ar GwerthwchiGymru neu drwy gyfryngau eraill y bydd y Panel Gwerthuso Tendrau yn barnu eu bod yn briodol, sy’n targedu’r farchnad berthnasol ar gyfer y contract dan sylw, yn disgrifio natur, diben a hyd (os yn gymwys) y contract arfaethedig ac yn gwahodd darparwyr i fynegi diddordeb mewn ymgymryd â’r contract arfaethedig.  Rhaid i'r cyfryw hysbysiad nodi’r dyddiad a’r amser olaf ar gyfer derbyn y fath fynegiadau o ddiddordeb gan neu ar ran yr Awdurdod. 
10.3 Gall datrysiadau a drafodir yn ystod proses Dialog Gystadleuol gynnwys materion cyfrinachedd a sensitifrwydd masnachol. Dylai'r swyddog arweiniol nodi o'r cychwyn ac yn ystod y broses bod posibilrwydd o rannu gwybodaeth ynghylch datrysiadau ymhlith darparwyr. 

10.4 Y Panel Gwerthuso Tendrau fydd yn gyfrifol am bennu'r datrysiad a ffafrir ar gyfer anghenion yr Awdurdod. Gall hynny olygu trafod nifer o wahanol ddatrysiadau gyda'r darparwyr, a chyfyngu ar y datrysiadau a ffafrir. Unwaith y ceir hyd i'r datrysiad neu'r datrysiadau a ffafrir, dylid gwahodd y darparwyr i gyflwyno eu tendr terfynol ar sail y datrysiad(au) a drafodwyd ac a gyflwynwyd yn ystod y trafodaethau. 

10.5  Rhaid i’r Swyddog Arweiniol gofnodi a chadw manylion yr holl drafodaethau o dan y weithdrefn hon yn unol â RhGC 18.
11.  CYFLWYNO TENDRAU

11.1 Rhaid cyflwyno tendrau yn unol â’r gofynion a nodwyd yn y Gwahoddiad i Dendro, a’u cyfeirio at y Prif Weithredwr mewn amlen blaen wedi’i selio, ag arni’r gair “Tendr”, y pwnc y mae’n berthnasol iddo a’r dyddiad cau.

11.2 Rhaid i amlenni a gyflwynwyd yn unol â’r Rheolau Gweithdrefn Contractau hyn gael eu cadw gan swyddog a ddynodwyd gan y Prif Weithredwr tan yr amser penodedig ar gyfer eu hagor.
11.3 Bydd swyddog sy’n derbyn tendr yn ynydu ac yn nodi ar yr amlen ar ba ddyddiad ac ar ba amser y daeth i’w l(l)law.
11.4 Ni fydd unrhyw dendr sydd:

11.4.1 heb ei gyflwyno yn unol â RhGC 11.1, neu

11.4.2 sydd wedi dod i law ar ôl y dyddiad a’r amser a bennwyd ar gyfer derbyn tendrau, yn cael ei ystyried, ond rhaid ei gadw heb ei agor gan y swyddog a ddynodwyd nes bod tendr wedi cael ei dderbyn, ar yr amod fodd bynnag, y gall unrhyw dendr o’r fath gael ei agor a’i ystyried:-

11.4.2.1 os nad oes tendr arall wedi dod i law, neu

11.4.2.2 os nad oes tendr arall sy’n dderbyniol, cyn belled â’i fod wedi’i dderbyn cyn bod y tendrau eraill wedi’u hagor.  

12. AGOR TENDRAU

12.1 Ni chaiff yr un tendr a gyflwynir yn unol â’r Rheolau Gweithdrefn hyn ei agor tan ar ôl i’r amser a bennwyd ar gyfer cyflwyno tendrau ddod i ben a hynny ar yr un adeg gan o leiaf un swyddog o’i adran ef/hi a ddynodwyd gan y Prif Weithredwr a’r Swyddog Arweiniol neu swyddog a ddirprwywyd ganddo/ganddi.  Bydd yr holl dendrau a agorwyd yn y modd hwn yn cael eu hynydu a’u dyddio yn ddiymdroi gan bob swyddog sy’n bresennol, a chofnodir yr amser agor.

12.2 Rhaid i'r swyddog(ion) a ddynodwyd gan y Prif Weithredwr, ar adeg agor y tendrau, gofnodi mewn cofrestr bwrpasol at y diben a gymeradwywyd gan y Prif Weithredwr:

12.2.1 y math o nwyddau sydd i’w cyflenwi neu'r gwaith neu'r gwasanaethau sydd i’w darparu, ac enw’r adran neu’r adrannau a’r Swyddog Arweiniol sy’n ymwneud â gosod y contract;
12.2.2 enw a llofnod pawb sy’n bresennol adeg agor y tendrau;
12.2.3 dyddiad ac amser agor y tendrau;
12.2.4 enw pob person neu gorff a gyflwynodd dendrau dilys neu y cyflwynwyd tendrau dilys ar eu rhan;
12.2.5 lle bo hynny’n ymarferol, swm y cyfryw dendr.  Lle nad yw’n ymarferol nodi cyfanswm unrhyw dendr adeg ei agor, bydd y swm hwn yn cael ei gofnodi yn y gofrestr gan y Swyddog Arweiniol pan fydd y cyfanswm wedi’i nodi;
12.2.6 y rheswm dros anghymhwyso unrhyw dendr;
12.2.7 y dull tendro a fabwysiadwyd; 

12.3  Bydd RhGC 12.1 a 12.2 uchod yn berthnasol ar yr adeg briodol i unrhyw dendr neu dendrau sydd i gael eu hagor yn unol â RhGC 11.4

12.4 Rhaid i'r swyddog y cyfeirir ato yn RhGC 12.2 uchod gadw un copi o restr brisiau pob tendr a gyflwynwyd.
13. CAMGYMERIADAU MEWN TENDRAU A GYFLWYNWYD

13.1 Fel rheol gyffredinol, ni chaniateir newid na chymhwyso unrhyw dendr(au). Ymdrinnir â chamgymeriadau y deuir ar eu traws wrth archwilio tendrau mewn un o’r ffyrdd canlynol:-

13.2 Os deuir ar draws camgymeriad rhifyddol, rhaid i’r Swyddog Arweiniol gywiro’r camgymeriad(au), cyn belled ag na chaniateir unrhyw newid, diwygio na chymhwyso arall heblaw’r camgymeriad(au) rhifyddol dilys dan sylw.

13. 3 Os nad yw’r camgymeriad yn un rhifyddol, rhoddir manylion y camgymeriad neu'r camgymeriadau i'r tendrwr, a chaiff gyfle i gadarnhau heb newid na thynnu ei dendr yn ôl. 

14. GWERTHUSO A DERBYN TENDRAU

14.1 Lle mae tendrau wedi dod i law ac wedi cael eu hagor yn unol â’r Rheolau Gweithdrefn Contractau hyn, rhaid i'r Swyddog Arweiniol, ar y cyd â’r panel gwerthuso tendrau, archwilio’r tendrau a dderbyniwyd yn unol â’r meini prawf gwerthuso y penderfynwyd arnynt ymlaen llaw, a chlustnodi’r tendr neu'r tendrau sydd yn rhoi’r gwerth gorau am yr arian, h.y. y cynnig/cynigion mwyaf manteisiol yn economaidd (o ran ansawdd a chost) i’r Awdurdod, heblaw am achosion lle penderfynwyd ymlaen llaw mai’r pris isaf fyddai'r maen prawf priodol.
14.2 Rhaid i bob aelod o’r Panel Gwerthuso Tendrau wirio’r cofnod o’r gwerthuso a’i gasgliadau, a rhaid i'r Swyddog Arweiniol lofnodi a chadw’r cofnod hwnnw. 
14.3 Yn amodol ar RhGC 14.4 isod a chyn belled â bod y ddarpariaeth gyllidebol briodol ar gael, gall y Swyddog Arweiniol dderbyn tendr, mwy nag un tendr neu ran neu rannau o dendr.  
14.4 Lle bo RhGC 3.7 yn gymwys, Bwrdd Gweithredol yr Awdurdod fydd yn gwneud y penderfyniad i dderbyn tendr(au) pan fydd y Swyddog Arweiniol yn cyflwyno adroddiad.

15. Cyd-drafod ar ôl Tendro 
15.1 Ni chaniateir cyd-drafod agweddau sylfaenol ar gontractau a allai effeithio’n sylweddol ar fanyleb y tendr, ac sy’n debygol o lurgunio cystadleuaeth. 

15.2 Gellir cynnal trafodaethau gyda thendrwyr er mwyn egluro eu cynigion yn unig, a rhaid iddynt beidio â gwahaniaethu yn erbyn unrhyw dendrwr.
16. TELERAU AC AMODAU CONTRACTAU

16.1 Rhaid llunio contractau ar sail telerau ac amodau’r Awdurdod, y mae'n rhaid eu cynnwys gyda phob Gwahoddiad i Dendro. Rhaid i unrhyw eithriad i’r Rheol hon gael ei chymeradwyo yn ysgrifenedig gan y Swyddog Monitro.

16.2 Mae’r rheolau sy’n ymwneud â manylebau technegol yn golygu bod rhaid i unrhyw gyfeiriad at safon dechnegol, gwneuthuriad neu fath gynnwys y geiriau “neu’r cyfwerth yn yr Undeb Ewropeaidd”. 

16.3 Rhaid i bob contract y mae ei werth neu ei swm yn fwy na £75,000 mewn arian neu werth ariannol, lle bo hynny'n briodol, fod yn ysgrifenedig ac wedi’i lofnodi gan o leiaf ddau swyddog, neu (yn ôl disgresiwn y Swyddog Monitro) yn dwyn sêl gyffredin yr Awdurdod ac yn dwyn manylion y canlynol:- 

16.3.1 y nwyddau, y gwasanaethau neu'r gwaith sydd i’w cyflenwi neu eu cyflawni; 

16.3.2 y pris sydd i’w dalu, ynghyd â datganiad ynghylch swm unrhyw ostyngiad neu ddidyniad arall;

16.3.3 y cyfnod ar gyfer cwblhau’r contract, ac

16.3.4 unrhyw amodau a thelerau eraill y cytuna’r partïon arnynt.

16.4 Bydd y contract yn cynnwys cymal sy’n ei gwneud yn ofynnol i’r contractwr gael caniatâd ysgrifenedig y Swyddog Arweiniol cyn neilltuo neu is-osod y contract neu unrhyw ran ohono, ac eithrio fel y caniateir yn benodol o dan delerau’r contract.

16.5 Lle bo manylebau perthnasol safon ryngwladol Ewrop neu safon Brydeinig neu godau ymarfer safonol ar gael ac yn gyfredol adeg tendro, bydd y contract yn gofyn bod yr holl nwyddau, gwasanaethau neu waith a ddefnyddir neu a gyflenwir yn cydymffurfio â’r safon honno o leiaf. 

16.6 Rhaid i bob contract ysgrifenedig gynnwys cymal yn gofyn bod y contractwr yn cydymffurfio ag unrhyw gyfarwyddebau neu reoliadau perthnasol y Comisiwn Ewropeaidd sydd mewn grym bryd hynny yn y Deyrnas Unedig.

16.7 Rhaid i bob contract ddatgan, os bydd y contractwr yn methu â chydymffurfio â’i holl ymrwymiadau contractiol neu ran ohonynt, y gall yr Awdurdod wneud y canlynol:
16.7.1 canslo’r contract cyfan neu ran ohono;

16.7.2 cwblhau’r contract;
16.7.3 adennill oddi wrth y contractwr unrhyw gostau ychwanegol a gododd wrth gwblhau’r contract;

16.7.4 cymryd camau cyfreithiol eraill yn erbyn y contractwr;
ac i’r diben hwn rhaid i’r Swyddog Arweiniol sicrhau bod rhwymedigaethau’r contract yn cael eu monitro. 

16.8 Rhaid i bob contract ysgrifenedig gynnwys cymal gwrthlygredd.  Rhaid defnyddio’r cymal canlynol heblaw lle bo’r Swyddog Monitro wedi cytuno i ddefnyddio cymal gwahanol:
16.9 “Bydd gan yr Awdurdod hawl i ganslo’r Contract ac adennill oddi wrth y Contractwr werth unrhyw golled neu ddifrod a achoswyd gan y cyfryw ganslo:
(a) os bydd y contractwr wedi cynnig, neu wedi rhoi, neu wedi cytuno i roi i unrhyw berson rodd, ystyriaeth, cymhelliad neu wobr o unrhyw fath am wneud neu beidio â gwneud unrhyw beth mewn perthynas â’r contract neu unrhyw gontract arall gyda’r Awdurdod, neu

(b) os bydd y gweithredoedd y cyfeirir atynt ym mharagraff (a) uchod wedi’u gwneud gan unrhyw un a gyflogir gan y contractwr neu sy’n gweithredu ar ei ran (boed y contractwr yn gwybod am hynny neu beidio), neu

(c) mewn perthynas ag unrhyw gontract gyda’r Awdurdod, os bydd y contractwr neu unrhyw un a gyflogir ganddo neu sy’n gweithredu ar ei ran:

wedi troseddu o dan Ddeddfau Rhwystro Llygredd 1889 i 1916, neu

wedi rhoi unrhyw ffi neu wobr y byddai ei derbyn yn drosedd o dan Adran 117(2) o Ddeddf Llywodraeth Leol 1972.

Mae unrhyw gymal sy’n cyfyngu ar atebolrwydd y Contractwr yn amherthnasol i’r Cymal hwn. ”

16.10 Bydd yn ofynnol i’r contractwr indemnio’r Awdurdod yn erbyn:-

16.10.1 unrhyw hawliad mewn perthynas ag atebolrwydd cyflogwyr yn erbyn yr Awdurdod neu'r contractwr gan unrhyw un o weithwyr y contractwr neu unrhyw is-gontractwr; ac

16.10.2 unrhyw hawliad am anaf corfforol i drydydd parti, neu ddifrod i'w eiddo, a

16.10.3 rhaid i'r contractwr feddu ar yswiriant priodol hyd at lefel i’w chytuno gan y Cyfarwyddwr Adnoddau, a rhaid i'r Swyddog Arweiniol ddarparu tystiolaeth foddhaol ynghylch cynnal y cyfryw yswiriant.

17. CAFFAEL GAN YMGYNGHORWYR
17 Lle bo’r Awdurdod yn defnyddio ymgynghorwyr i weithredu ar ei ran i gyflawni gwaith caffael, rhaid i'r Swyddog Arweiniol sicrhau bod yr ymgynghorwyr yn cyflawni’r ymarferiad tendro yn unol â’r Rheolau Gweithdrefn Contractau hyn, ac mai’r Swyddog Arweiniol a’r Panel Gwerthuso Tendrau sy’n penderfynu ar y tendr llwyddiannus.  

18. CADW DOGFENNAU 

18 Rhaid i'r Swyddog Arweiniol gadw pob cofnod a dogfen sy’n ymwneud ag ymarferiad tendro yn unol â Chyfarwyddebau Caffael y GE, Rhestr yr Awdurdod o Ddogfennau a Gedwir ac unrhyw ofynion eraill a bennir gan gyrff ariannu allanol neu y cytunir arnynt gyda'r cyrff hynny. 

19. ADOLYGU  

19 Rhaid i Grŵp Llywio Caffael adolygu’r Rheolau Gweithdrefn Contractau hyn yn barhaus, a chynnal adolygiad ffurfiol bob tair blynedd. Rhaid i unrhyw argymhellion gael eu cymeradwyo gan Bwyllgor Archwilio'r Awdurdod.
Diwygiad diwethaf gan y Pwyllgor Archwilio ar 21/12/07

